Omtale

Suldalskjelda

På Ottøy var det liv i gamal tid. Der kunne dei kjøpa både øl og brennevin. Men det var ikkje sikkert at pilgrimane som drog innetter fjorden brydde seg om det. Dei hadde gjerne høyrt om ein stad lenger inne der det var betre drikke for dei, Suldalskjelda. På nordsida av fjorden kjem det ned ein bratt dal med ei steinrøys, kalla Steinråsdalen. Her ikkje langt frå sjøen, finn me ei kjelde med klårt reint vatn som aldri går turr.

   Ofte er slike kjelder tillagde forteljingar om helbreding og overnaturlege ting, men om denne kjelda har eg ikkje høyrt noko slikt. Men vatn var viktig, og det er ikkje så mange plasser så midt i leia langsetter fjorden der ein finn så godt vatn. Og folk som la ut på reiser spurde seg føre og fekk greie på kvar dei kunne få tak i det dei trong og kva dei måtte ta med seg sjølve.

   Her kunne dei trøyte kvila, og her kunne dei få drikka seg utyrste, både pilgrimer og andre farande folk. Og denne kjelda har gitt namn til kyrkjebladet i Suldal i nyare tid.

   Der er fleire rasteplasser langs fjordar og øyar frå den tid då sjøen var veg, ofte som denne utilgjengelege over land, mange stader måtte dei betala for losji, men ikkje alle hadde råd til slik luksus. Derfor fann dei seg ei vik eller ei strand der dei kunne dra båten opp og kveila seg  på tiljer og tofter med eit saueskinn over seg. Innafor Israelsneset var det nokre vikar, og på Ombo var det ei strand ved nokre store steinar m.a. 

   Meir om stader langs fjorden får me sjå og høyra når Suldal sogelag arrangerar tur frå Israelsneset til Suldalskjelda på Kulturminnedagen 11. september.

